
BARAZA LA WAWAKILISHI – ZANZIBAR 
 

ORODHA YA SHUGHULI ZA LEO 
 

BARAZA LA TISA LA WAWAKILISHI 
 

MKUTANO WA NANE 
 

Kikao cha Nne     –   Tarehe  12  Disemba, 2017. 
Kikao Kitaanza Saa 3.00 (Tatu) Asubuhi 

na Dua itasomwa. 
 

 
      

 
 

I. HATI ZA KUWASILISHA MEZANI: 
 
 
 
Waziri wa Nchi, Ofisi ya Makamu wa Pili wa Rais: 
 
Mswada wa Sheria ya Kufuta Sheria ya Uchaguzi Nam.11 ya 1984 na 
Kutunga Sheria ya Uchaguzi ya mwaka 2017 na Masuala Mengine 
Yanayohusiana Nayo. 
 
 
Mwenyekiti wa Kamati ya Kusimamia Ofisi za Viongozi Wakuu wa 
Kitaifa: 
 
Hotuba ya Maoni ya Kamati ya Kusimamia Ofisi za Viongozi Wakuu wa 
Kitaifa kuhusu Mswada wa Sheria ya Kufuta Sheria ya Uchaguzi Nam.11 
ya 1984 na Kutunga Sheria ya Uchaguzi ya mwaka 2017 na Masuala 
Mengine Yanayohusiana Nayo. 

II. MASWALI: 
 
 

Ofisi ya Rais, Tawala za Mikoa, Serikali za Mitaa na Idara Maalum za 
SMZ: 

 
96. MHESHIMIWA SULEIMAN SARAHAN SAID (Jimbo la 

Chake Chake) -  Atamuuliza Mheshimiwa Waziri wa Nchi, 
Ofisi ya Rais, Tawala za Mikoa, Serikali za Mitaa na Idara 
Maalum za SMZ: 

 
Serikali ya Mapinduzi ya Zanzibar inastahili pongezi kwa 
kuleta maendeleo kwa wananchi wake na nchi kwa ujumla.  
Katika mji wa Chake Chake, Baraza la Mji linaendesha 
“operation” maalum ya kutoruhusu magari kuegesha 
pembezoni mwa barabara na hata maeneo muhimu ya 
huduma za jamii kama Benki, maeneo ya kukatia tiketi za 
ndege n.k, wakati wananchi wakitaka huduma katika 
maeneo hayo ambapo maeneo yaliyotengwa kwa 
maegesho hayapo au yapo mbali sana na huduma hizo. 

 
(a) Je, Serikali haioni kuwa inaleta usumbufu kwa 

wanaotaka huduma na baadhi ya wakati huhatarisha 
usalama na mali zao. 

  
(b) Je. Serikali ina mpango gani wa kuweka maeneo ya 

maegesho ya kudumu katika mji wa Chake Chake. 
 

(c)  Je, Wizara haioni kutokuruhusu maegesho 
kunaipotezea Serikali mapato. 

 
 
 

99. MHESHIMIWA SULEIMAN SARAHAN SAID (Jimbo la 
Chake Chake) - Atamuuliza Mheshimiwa Waziri wa Nchi, 
Ofisi ya Rais, Tawala za Mikoa, Serikali za Mitaa na Idara 
Maalum za SMZ: 

 
Serikali inastahili pongezi katika kuleta maendeleo kwa 
wananchi wake na miji kama Chake Chake na miji mengine.  
katika mji wa Chake Chake ipo Ofisi ya Mhe. Makamu wa 
Pili wa Rais wa Zanzibar lakini katika ofisi hiyo ipo njia moja 
nyembemba inayotumika kwenda kwenye Ofisi hiyo ambayo 
ni muhimu kwani Mhe. Makamu huitumia kwa shughuli za 
Serikali na baadhi ya wageni. 

(a) Je, Serikali ina mpango gani wa kutengeneza 
barabara nyengine ya kutokea kuliko kutumika 
barabara hiyo hiyo moja. 

 
(b) Je, upo mpango wa kuitanua barabara hiyo kwani ni 

hatari kwa hivi sasa ili iweze kupata barabara mbili ya 
kwenda na kurudi. 

 
(c) Je, kuna mpango gani wa kiusalama au alama 

maalum za kuonesha kuwa barabara hiyo ni 
nyembamba na upande mwengine ni bonde ili kumpa 
tahadhari dereva na kuwekwa uhalisia wa barabara 
hiyo. 

 
 
 

 Ofisi ya Rais, Katiba, Sheria, Utumishi wa Umma na Utawala Bora: 
 
104. MHESHIMIWA SULEIMAN SARAHAN SAID (Jimbo la 

Chake Chake) -  Atamuuliza Mheshimiwa Waziri wa Nchi, 
Ofisi ya Rais, Katiba, Sheria, Utumishi wa Umma na Utawala 
Bora: 

 
Serikali ya Mapinduzi ya Zanzibar inastahili pongezi kwa 
kuweka misingi mizuri ya kuheshimu sheria za dini. Hata 
hivyo bado inaonesha sheria za nchi zinazohusiana na haki 
za watoto na sheria za dini ya Kiislamu kutokubaliana kwa 
uwazi.  Kwa mfano sheria ya dini mtoto akipata ukubwa kwa 
umri wowote ule anatakiwa kuolewa. Wakati mwengine baba 
mzazi kwa kisingizio cha sheria za dini hutaka mtoto aolewe. 
Na wakati huo huo mtoto huyo sheria za nchi zinamlinda 
asiolewe, ama kwa umri mdogo au hajamaliza masomo. 

 
(a) Je, kutokana na mgongano huo wa Sheria, Serikali 

husimama kwa sheria zipi za dini au Serikali kumlinda 
mtoto. 

 
b) Je, kama mtoto wa kike anataka kuolewa au 

kuozeshwa na baba au walii wake na mtoto hataki 
pengine kwa maslahi mazuri, ni sheria ipi itamlinda 
mtoto au baba kwa maslahi yao. 

 
(c) Je, kwanini sheria za nchi hutumika kiamri na 

kusitisha sheria za dini na miongozo yake. 

  Wizara ya Fedha na Mipango: 
 

46. MHESHIMIWA OMAR SEIF ABEID (Jimbo la Konde) - 
Atamuuliza Mheshimiwa Waziri wa Fedha na Mipango. 

 
Wizara ya Fedha inatoa msamaha wa kodi kwa 
wafanyabiashara ambao huingiza nguo zilizotumika 
(mitumba), ambayo mengine husafirishwa kwenye nchi 
nyengine kama Rwanda, Uganda, Congo na kadhalika. 

 
(a) Je, ni kiasi gani cha kodi ambacho Wizara ya Fedha 

hutoa msamaha huo kwa wafanyabiashara 

wanaoingiza mitumba na baadae kuisafirisha nchi 

nyengine. 

(b) Je, upo utaratibu wa kubainisha kwamba 

wafanyabiashara hao hawafanyi udanganyifu kwa 

kuuza nchini nguo za mitumba ambazo tayari 

zimeshapatiwa msamaha wa kodi. 

(c) Je, kuna hatua gani za kisheria ambazo zinastahiki 

kuchukuliwa kwa mfanyabiashara mwenye kuingiza 

mitumba ambae baada ya kupatiwa msamaha wa 

kodi akauza nguo hizo hapa Zanzibar. 

 

 
82. MHESHIMIWA ALI KHAMIS BAKARI (Jimbo la Tumbe) - 

Atamuuliza Mheshimiwa Waziri wa Fedha na Mipango: 
 

Serikali inastahili pongezi kwa kushirikiana na Benki ya Watu 
wa Zanzibar (PBZ) kwa kuwaondelea wananchi usumbufu 
kwa kuwajengea benki katika miji na Wilaya.  Na kwa kuwa 
bado kuna Wilaya nyengine huduma hii haijapatikana na ni 
muhimu. 

 
(a) Je, ni sababu zipi hadi leo Wilaya ya Micheweni 

kutokuwepo kwa huduma hii japo tawi. 
 

(b) Je, Serikali haioni kutokuwepo huduma hii 
kunarejesha nyuma maendeleo ya wananchi. 

 
(c) Je, Serikali haioni inawapa mzigo mzito wananchi wa 

Micheweni kufuata huduma hii Chake Chake na Wete 
kwa masafa marefu. 

Wizara ya Elimu Na Mafunzo ya Amali: 
 

35. MHESHIMIWA MIRAJI KHAMIS MUSSA (Jimbo la 
Chumbuni) -  Atamuuliza Mheshimiwa Waziri wa Elimu na 
Mafunzo ya Amali: 

 
Wizara ya Elimu iliacha kutumia sera ya “Zanzibar Education 
Master Plan (ZEMAP)”  na kutumia sera mpya ya “Zanzibar 
Education Development Plan (ZEDEP)” ambayo 
tunaendelea nayo hadi sasa.   

 
(a) Je, ni sababu zipi ukiachilia mbali umri wa kuanza na 

kumaliza skuli, zilizopelekea kutumia sera hii mpya 
wakati ambapo ubora wa elimu umeshuka (Quality of 
Education) kwa kiwango kikubwa sana.   

 
(b) Baada ya kutumia sera mpya, kuna utafiti uliofanywa 

na Wizara na umetoa matokeo gani, na kama 
kulikuwa na changamoto, hatua zipi zilichukuliwa na 
Wizara kuboresha matokeo hayo. 

 
(c) Kuna programu ngapi zilifanyika za kuwajengea 

uwezo walimu na kuwawezesha kuikabili sera mpya, 
na walimu wangapi Unguja na wangapi Pemba 
waliopatiwa mafunzo hayo. 

 
 
Wizara ya Kilimo, Maliasili, Mifugo na Uvuvi: 

 
88. MHESHIMIWA ALI KHAMIS BAKARI (Jimbo la Tumbe) - 

Atamuuliza Mheshimiwa Waziri wa Kilimo, Maliasili, Mifugo 
na Uvuvi: 

 
Katika hotuba ya Mhe. Rais wa Jamhuri ya Muungano wa 
Tanzania Dkt. Magufuli ya ufunguzi wa Uwanja wa Ndege 
huko Kagera, Bukoba alisema kuwa atahakikisha kuwa 
mifugo anaisajili yote na kulipima eneo maalum kwa ajili ya 
mifugo hiyo na sio  kuzurura ovyo na iwe na eneo maalum la 
malisho.  Kwa kuwa Zanzibar suala hili bado ni kero kwa 
jamii na mifugo ipo kila eneo na kupelekea usumbufu kwa 
baadhi ya sehemu. 

 
(a) Je, Serikali ya Mapinduzi ya Zanzibar ina mpango 

gani wa kuyapima maeneo maalum kwa ajili ya 
malisho ya mifugo. 

 
(b) Je, ni lini Serikali itatoa elimu juu ya suala la uwekaji 

wa eneo la malisho hayo. 

92. MHESHIMIWA ALI KHAMIS BAKARI (Jimbo la Tumbe) - 
Atamuuliza Mheshimiwa Waziri wa Kilimo, Maliasili, Mifugo 
na Uvuvi: 

 
Serikali inastahili pongezi kwa kusimamia vyema suala zima 
la Utalii na pia kusimamia vyema maeneo ya Hifadhi kwa 
kutunza misitu na kuwalinda wanyama pori waliomo ili 
wasitoweke. Na kwa kuwa wanyama hao hutumia rasilimali 
zilizomo ndani ya msitu wakati wa ukame ambapo tumeona 
maji hukauka na maziwa yote hutoweka. 

 
Je, Serikali ina mpango gani wa kujenga mabwawa maalum 
katika sehemu za msitu ili wanyama waweze kupata maji. 

 
 
 

Wizara ya Afya: 
 
72. MHESHIMIWA OMAR SEIF ABEID (Jimbo la Konde)  - 

Atamuuliza Mheshimiwa Waziri wa  Afya: 
 

Kwa kuwa Wizara ya Afya inawapeleka wagonjwa wa 
maradhi mbali mbali nchini India kwa ajili ya matibabu, 
jambo ambalo linagharimu Serikali fedha nyingi sana. 
Wagonjwa wanaopata huduma hii sio hata nusu ya 
wagonjwa ambao wanaomba na ambao kweli wanastahiki 
kupatiwa fursa hiyo ya kwenda kwenye tiba nchini India. 

 
a) Je, Wizara ina mpango mbadala wa kuwaleta nchini 

madaktari  bingwa kutoka India kuja kutibu hapa 
Zanzibar, ili kupunguza gharama na wagonjwa wengi 
watapata kutibiwa kulikoni kutumia fedha nyingi 
kuwasafirisha na kuwatibu wagonjwa wachache. 

 
b) Je, Wizara inafanya utafiti wa hesabu kwa ajili ya 

kugundua njia rahisi kati ya kuwasafirisha wagonjwa 
na kuwaleta madaktari hapa nchini kwetu. 

 
c) Je, kwa kipindi cha 2016/2017 Wizara iliwasafirisha 

wagonjwa wangapi na Wizara ilitumia kiasi gani cha 
fedha ili kuwahudumia safari na matibabu ya nje 
wagonjwa wetu. 

Wizara ya Ardhi, Maji, Nishati na Mazingira: 
 
33. MHESHIMIWA BAHATI KHAMIS KOMBO (Jimbo la 

Chambani) - Atamuuliza Mheshimiwa Waziri wa Ardhi, Maji, 
Nishati na Mazingira: 

 
Rais wa Zanzibar na Mwenyekiti wa Baraza la Mapinduzi 
Mhe. Dkt. Ali Mohamed Shein hivi karibuni alitangaza elimu 
bure na matibabu bure kwa wananchi wake ili kurudisha ule 
mfumo wa marehemu Mzee Abei Amani Karume uliokuwepo 
zamani. 

 
Kwa kuwa wananchi walikuwa wakitumia mambo matatu 
katika kufaidika na matunda ya Mapinduzi ikiwemo elimu 
bure, matibabu bure na maji bure. 

 
Je, Serikali ina mpango gani wa kuwasaidia wananchi maji 
yakawa bure. 

 
 

57. MHESHIMIWA OMAR SEIF ABEID (Jimbo la Konde) - 
Atamuuliza Mheshimiwa Waziri wa Ardhi, Maji, Nishati na 
Mazingira: 

 
Kwa kuwa katika hotuba yake ya Bajeti, Waziri wa Ardhi 
Maji, Nishati na Mazingira alisema kwamba kwenye 
utekelezaji wa miradi ya maendeleo, Serikali inasimamia 
usambazaji wa maji vijijini na kuijengea uwezo Mamlaka ya 
Maji. 

 

(a) Je, ni kwa sababu gani Wizara haijatoa fedha kwa 

Mamlaka ya Maji Pemba kwa muda wa miaka miwili. 

(b) Je, Serikali haioni kwamba kama haikutoa fedha za 

maendeleo kwa Mamlaka ya Maji Pemba 

kunasababisha kuyumba kwa Mamlaka na 

kusababisha baadhi ya wananchi wa mjini kukosa 

maji na kusababisha usumbufu mkubwa. 

(c) Je, ni lini Serikali itapeleka fedha za maendeleo kwa 

Mamlaka ya Maji Pemba ili iweze kufanya kazi zake 

kwa ufanisi na kutoa huduma hiyo kwa wananchi 

ambao ni haki yao. 

Wizara ya Biashara, Viwanda na Masoko: 

 
26. MHESHIMIWA MUSSA FOUM MUSSA (Jimbo la Kiwani) - 

Atamuuliza Mheshimiwa Waziri wa Biashara, Viwanda na 
Masoko: 

 
Shirika la Biashara la Taifa – ZSTC katika kipindi cha mwaka 
wa fedha wa 2017/2018 lilitarajia kununua karafuu zote, kwa 
msimu mzima kutoka kwa wakulima wa Unguja na Pemba, 
pamoja na kutoa mikopo kwa wakulima na pia kuwakatia 
bima ya kuanguka mikarafuu. 

 
(a)  Je, Shirika lilikisia kununua tani  ngapi hapo mwanzo 

na sasa limenunua tani ngapi. 
. 

(b) Je, ni kiasi gani cha mikopo kilichotolewa. 
 
 
 

Wizara ya Habari, Utalii, Utamaduni na Michezo: 
 

47. MHESHIMIWA OMAR SEIF ABEID (Jimbo la Konde) - 
Atamuuliza Mheshimiwa Waziri wa Habari, Utalii, Utamaduni 
na Michezo: 

 
Kwa kuwa kwenye programu ya kuendeleza utalii nje ya 
nchi, Wizara ilitia gharama za ujenzi wa mabanda ya 
maonesho nchini Dubai na Ujerumani kwa lengo la 
kuitangaza nchi yetu kwenye soko la utalii na kutangaza 
bidhaa na huduma za utalii wa Zanzibar. 

 

(a) Je, ni kiasi gani cha fedha ambazo zilitumika kwenye 

ujenzi wa mabanda hayo. 

(b) Je, faida gani ambayo tumeipata kwa kuitangaza 

bidhaa na utalii wetu nje. 

(c) Je, baada ya kuutangaza utalii, ni watalii wangapi 

waliongezeka na watalii wangapi tunategemea 

kuwapata kwa mwaka huu. 

Wizara ya Ujenzi, Mawasiliano na Usafirishaji: 

 
50. MHESHIMIWA. OMAR SEIF ABEID (Jimbo la Konde) - 

Atamuuliza Mheshimiwa Waziri wa Ujenzi, Mawasiliano na 
Usafirishaji: 

  
Kwa kuwa baadhi ya vijana wetu wameshasahau kabisa 
maadili ya asili yetu ya kizanzibari na badala yake kufuata 
maadili ya nchi za kimagharibi kunakosababishwa na 
utandawazi, hasa kwa vijana wetu wa rika la chini. 

 
(a) Je, Serikali haioni kwamba kuendelea kuachia 

matumizi ya simu za mikononi kwa vijana wadogo 

kunaongeza kasi ya vijana hao kufanya michepuko, 

jambo ambalo ni athari kubwa kwao. 

(b) Je, ni lini Serikali itafikiria kutunga Sheria au Kanuni 

ya kuwadhibiti vijana wadogo wenye umri wa miaka 

10 hadi 17 kutotumia “Smart Phone” kwa ajili ya 

kuwalinda na changamoto zinazosababishwa na 

utandawazi. 

 
 

58. MHESHIMIWA OMAR SEIF ABEID (Jimbo la Konde)- 
Atamuuliza Mheshimiwa Waziri wa Ujenzi, Mawasiliano na 
Usafirishaji: 

 
Kwa kuwa Shirika la Bandari kwa mwaka wa fedha 
2016/2017 hadi kufikia Machi, 2017 tayari lilikuwa 
limeshakusanya jumla ya Shilingi 20,979,844,866 kati ya 
shilingi 29,895,185,265.61 kutokana na vianzio vyake vya 
mapato.  Hata hivyo, Shirika lilitumia Shilingi 5,548,394,801 
ambazo ni sawa na 51% tu ya fedha iliyotengwa kwa ajili ya 
kazi za maendeleo. 

 
(a) Je, miradi gani ya maendeleo ilipangwa kutekelezwa 

na Shirika la Bandari Zanzibar na utekelezaji wake 

umefikiaje. 

(b) Je, kwa kipindi cha Aprili/Juni, 2017 Shirika la Bandari 

lilikusanya shilingi ngapi ili kufikia lengo la ukusanyaji 

waliojipangia kwa mwaka huu wa fedha. 

(c) Je, kuna tofauti ya kiasi gani cha makusanyo kwa 

Shirika la Bandari kwa 2015/2016 na mwaka 

2016/2017. 

 

107. MHESHIMIWA SULEIMAN SARAHAN SAID (Jimbo la 
Chake Chake) - Atamuuliza Mheshimiwa Waziri wa Ujenzi, 
Mawasiliano na Usafirishaji: 

 
Katika jimbo la Kiwani kuna sehemu ya Mwambe kipo Kisiwa 
cha Shamiani, na usafiri wao ni wa kuvuka kwa madau na 
ngarawa. Pia lipo eneo la Mpene Mwambe na kisiwa cha 
Shamiani kimepakana kwa masafa ya mita ishirini au 
thalathini na kuweza kwenda na kurudi kwa kutumia usafiri 
wa barabara, kama eneo hilo litaunganishwa kwa daraja na 
kuwapatia maendeleo ya haraka wananchi katika kisiwa 
hicho cha Shamiani. 

 
(a) Je, Serikali ina mpango gani wa kulijenga daraja hilo. 

 
(b) Je, Serikali haioni umuhimu wa kuona kama 

litajengwa daraja hilo kisiwa hicho kitapata 
maendeleo ya haraka ikiwemo utalii. 

 
(c) Je, eneo hilo limeshafanywa utafiti wa uwezekano wa 

kujengwa daraja hilo au bado. 
 
 

 
III. HOJA ZA SERIKALI: 

 
   

Waziri wa Nchi, Ofisi ya Makamo wa Pili wa Rais: 
  

Mswada wa Sheria ya Kufuta Sheria ya Uchaguzi Nam.11 ya 1984 na 
Kutunga Sheria ya Uchaguzi ya mwaka 2017 na Masuala Mengine 
Yanayohusiana Nayo. 

 
 
 

Zanzibar,                   (Raya Issa Msellem) 
12 Disemba, 2017.                           KATIBU WA BARAZA. 


